
 
CYNGOR  CYMUNED  TRAWSFYNYDD  COMMUNITY  COUNCIL 

  
 
 

COFNODION  O’R  CYFARFOD  A  GYNHALIWYD AR Y 3ydd O RAGFYR 2025 
 
Yn bresennol:   Y Cadeirydd:  Aron Roberts. 
  
    Y Cynghorwyr:  Hefin Jones , Llywarch Davies, Idwal Williams, 

 Enid Roberts, Glain Williams. 
 
Hefyd yn bresennol: Karen Hughes (Swyddog Ariannol) 
   Lona Williams (Clerc)   
 
Ymddiheuriadau: Iwan Jones, A. Huw Jones, Richard Davies, Sarah Hughes, Aranli Thomas,  
   Elfed Roberts (Cynghorydd Sir). 
 
 
 
2494 - COFNODION 
 
Cyflwynwyd, cadarnhawyd a llofnodwyd cofnodion y 3ydd o Dachwedd fel y rhai cywir gan y Cadeirydd.  
 
 
2495 - MATERION YN CODI O’R COFNODION 
 
1401(3b) a 2191(1) - Garej Lôn  Adroddwyd bod y Clerc wedi cysylltu gyda’r DVLA ynghylch y cerbydau sy’n cael eu 
parcio a’u gweithredu’n amhriodol yn Garej Lôn. Derbyniwyd e-bost gyda diweddariad gan Mr Adrian Roberts ynghylch 
camau a gymerwyd ganddo ac awgrymiadau o sut gall y Cyngor Cymuned ei gefnogi yn dilyn ei gyflwyniad i'r Cyngor yng 
nghyfarfod mis Tachwedd. Adroddwyd y byddai’n rhaid aros tan gyfarfod mis Ionawr er mwyn cael diweddariad gan y 
Cynghorydd Sir Elfed Roberts am y cyfarfod aml-asiantaeth sydd ar y gweill. Penderfynwyd y byddai’r Clerc yn cysylltu 
gyda Gweithdrefnau Diogelu Cymru er mwyn atgyfnerthu neges Mr Adrian Roberts.  
 
1774(4) - Gardd Sylvia Crowe, Sgwar y Ddraig a’r Adeilad Man Gwylio – Adroddwyd nad oedd diweddariad pellach a 
bydd yn rhaid aros am ddiweddariad gan Mr Tom Williams yn nechrau 2026.  
 
1842(2) a 1878(7) a 2024(4) - Cyflymder a Goleuadau Stryd Bronaber/ Damweiniau ar ffordd A470/A4212 –  
Cytunwyd aros tan gyfarfod mis Ionawr am ddiweddariad gan y Cynghorydd Sir Elfed Roberts.  
 
2068(2) - Mynwent Pencefn – Adroddodd y Cynghorydd Hefin Jones bod y cae wedi ei fesur a’i fod yn 120 medr ar ei 
hyd. Dywedwyd y byddai o bosib angen symud y wal yn y fynwent. Cytunwyd y byddai’r Swyddog Ariannol yn cysylltu 
gyda Farmers Marts ac y byddai’r Clerc yn diweddaru Mr Rhys Llwyd Davies.  
 
2252(3) - Cofeb Hedd Wyn (Naomi Jones Awdurdod Parc Cenedlaethol Eryri) – Adroddodd y Clerc ei bod wedi derbyn 
diweddariad o ran y cynigion ar gyfer gosodiad Cofeb Hedd Wyn gan Mr Rhys Llwyd Davies. Cadarnhawyd ei fod wedi 
ymgysylltu gyda cwmni goleuadau posibl, a’r Adran Briffyrdd ond ei fod yn parhau i aros i glywed gan yr Adran Briffyrdd, 
sydd wedi cydnabod ei e-bost.  Adroddwyd bod y cwmni goleuadau wedi cynnig eitem, ac roedd Mr Davies wedi 
edrych ar risg o olau yn adlewyrchu oddi ar ffenestri'r capel. Cadarnhawyd bod y risg hynny yn edrych yn isel.  
Dywedodd Mr Davies y gall bod effaith ar ystlumod, darparodd amcan bris gan Cambrian Ecology er mwyn adolygu 
hynny. Penderfynwyd y byddai’r Clerc yn e-bostio'r manylion i Ms Naomi Jones o’r Parc Cenedlaethol.  

 
2255(1) - Pont droed Llyn Trawsfynydd –  Adroddwyd bod y Clerc wedi gyrru e-bost i Mr David Peattie i ofyn am 
ddiweddariad am y bont droed ond na chafwyd ymateb. Penderfynwyd i ofyn am ddiweddariad. Derbyniwyd e-bost gan 
Ms Elin Parry-Jones yn cadarnhau derbyn y ddeiseb "Give Us Our Bridge." Dywedodd Ms Elin Parry Jones ei bod yn 



gwerthfawrogi’r amser ac ymdrech a wnaed gan y gymuned i rannu eu barn, ond pwysleisiwyd yn yr e-bost bod 
diogelwch yn parhau i fod yn flaenoriaeth, ac mae’r tîm wedi ymroddi i sicrhau bod eu penderfyniadau’n diogelu pobl, 
cymunedau, a’r amgylchedd. Esboniwyd y sefyllfa o ran GDPR, ac na allent rannu’r ddeiseb gyda’r Nuclear 
Decommissioning Authority (NDA). Bydd angen i’r gymuned rannu’r ddeiseb yn uniongyrchol gyda’r NDA.  
 
2333(11) - Ffordd tu cefn i 1-6 Bro Prysor – Adroddodd y Clerc bod e-bost wedi ei dderbyn yn nodi bod y mater wedi 
cael ei gyfeirio at Darwin Gray. Eglurwyd y dylai unrhyw ymholiadau pellach ynglŷn â’r mater yma fynd at Darwin Gray.  
Nodwyd fod Adra wedi gwneud arolwg o’i systemau ac wedi nodi nad oes unrhyw gŵyn wedi dod i Adra gan drigolion 
Bro Prysor ynglŷn â’r mater yma ac oherwydd hyn mae Adra wedi cymryd y penderfyniad nad oes sail i’r gŵyn. 
Penderfynwyd i ymateb i'r e-bost hwn yn mynegi ein siom, a nodi bod y telerau gwreiddiol yn cael eu torri gyda 7 cerbyd 
wedi eu parcio yno.  
 
2334(1) - Gwefan y Cyngor – Adroddodd y Swyddog Ariannol nad oedd yr archwiliad wedi’i gwblhau eto, ac felly nid 
yw’n bosib i lansio’r wefan newydd hyd nes bydd yr archwiliad wedi’i orffen.  

2416(3) - Ffordd y Pentref – Yn dilyn y cyfarfod oedd wedi’i gynnal rhwng Mr Gerwyn Williams (Cyngor Gwynedd) a Mr 
Dan Lloyd (Lloyds Coaches), gyda’r Cynghorwyr Hefin Jones, Iwan Jones ac Aron Roberts ym mis Hydref derbyniwyd 
e-bost gan Mr Gerwyn Williams yn gofyn am gyfarfod rhithiol gyda cynrychiolwyr o’r Cyngor Cymuned a rheolwyr gyda 
cyfrifoldeb am faterion parcio y pentref. Cytunwyd i yrru e-bost yn cynnig dyddiadau posib.  

2429(4) - Ffordd gefn 7-12 Bro Prysor – Adroddodd y Clerc nad oedd ymateb pellach gan Mr Adrian Williams. Cytunwyd 
i ofyn am ddiweddariad unwaith eto a chopïo'r Cynghorydd Sir Elfed Roberts i'r e-bost unwaith yn rhagor.  
 
2435(2) - Byrddau Dehongli ac Arwydd y Llyn – Adroddwyd y byddai’r Cynghorydd Sir Elfed Roberts yn gofyn am 
ddiweddariad am y mater.   
 
2440(5) - Arian Llys Ednowain –  Cytunwyd y byddai’r Cadeirydd Aron Roberts yn trefnu cyfarfod arbennig i drafod yr 
awgrymiadau ar gyfer defnyddio’r arian yn dilyn cyfarfod mis Ionawr.  Cafwyd e-bost gan Ms Rhian Jones Cadeirydd 
Pwyllgor Neuadd i’r Dyfodol yn gofyn am gyfraniad gan y Cyngor Cymuned tuag at welliannau'r neuadd. Cytunwyd i yrru 
llythyr yn ôl yn nodi y byddwn yn ystyried y cais yn y cyfarfod arbennig ddechrau’r flwyddyn.  
 
2464(1) - Gor-yrru yn Stesion - Adroddodd y Clerc nad oedd diweddariad pellach, ond cytunwyd cadw’r mater ar y  
cofnodion er mwyn aros ddiweddariad gan y Cynghorydd Sir Elfed Roberts oedd mewn cysylltiad â Gan Bwyll. 
 
2464(5) - Sedd Wâg –  Adroddwyd bod sedd wag yn parhau i fod ar y Cyngor. Cytunwyd gosod poster ar hysbysfwrdd y 
pentref er mwyn ei hysbysebu.  

 
2470(1) – Parc Bryn Glas –  Derbyniwyd gohebiaeth gan Mark Gahan yn darparu awgrymiadau cyllido ar gyfer datblygu 
maes parcio ger y Neuadd, gan amlinellu ystyriaethau fel manteision cymunedol, gofynion cyfreithiol ac amcangyfrif 
costau. Rhannodd wybodaeth am ddwy gronfa bosibl sef y rhaglen Cyfleusterau Cymunedol a chyfleoedd ariannu 
twristiaeth. Awgrymodd Mr Gahan mai’r cam nesaf yw paratoi cynllun prosiect manwl a monitro cyfleoedd cyllido 
newydd wrth iddynt godi. Cadarnhaodd hefyd ei fod yn hapus i gyfarfod i drafod y cynlluniau ymhellach. Cytunwyd i 
drefnu cyfarfod gyda Mr Mark Gahan, ac i anfon e-bost ato yn cadarnhau ein bod yn fwy na pharod i’w gwrdd.  
Cytunwyd i aros tan y cyfarfod nesaf i dderbyn unrhyw ddiweddariad pellach gan y Cynghorydd Sir Elfed Roberts.  
 
2470(2) – Trydan i’r diffibiwlwr yn Stesion -  Adroddodd y Clerc ei bod wedi derbyn e-bost gan Scottish Power yn gofyn 
am fanylion ychwanegol. Cytunwyd i yrru e-bost yn ol yn nodi mai dim ond eisiau symud y diffibiwlwr sydd angen a 
thrydan o bolyn Scottish Power.  
 
2489(1) – Clwb Ieuenctid - Adroddwyd yn flaenorol gan y Cynghorydd Hefin Jones fod dau ymgeisydd wedi gwneud cais 
ar gyfer y swyddi gweithwyr ieuenctid ac yn aros am wiriadau DBS, gyda’r gobaith o gychwyn y clwb ieuenctid ddiwedd 



mis Tachwedd. Fodd bynnag, nodwyd nad yw’r Cyngor wedi clywed dim pellach ers hynny. Cytunwyd anfon e-bost at Mr 
Sion Bryn Roberts unwaith eto i ofyn am ddiweddariad pellach. 
 
 
2496 - GOHEBIAETH 
 
(1)   Adroddwyd bod Traws-Newid wedi trosglwyddo £2,500 i gyfrif banc y Cyngor sef y cyfraniad oedd wedi ei 
 gytuno gan y cwmni oedd yn ffilmio ar yr argae yn ddiweddar. Cytunwyd gyrru e-bost i ddiolch i Traws-Newid ac  
 i roi gwybod bod yr arian wedi ei ddefnyddio fel rhan o’r gyllideb tuag at yr offer newydd yn cae chwarae Ty 
 Llwyd Stesion.   
 
(2) Derbyniwyd e-bost gan Mr Alan Raymant o gwmni Egino yn nodi bod Llywodraeth Cymru wedi cadarnhau na 
 fyddent yn parhau i ariannu Cwmni Egino o ddiwedd mis Mawrth 2026.  

 
(3) Derbyniwyd e-bost gan Mr Llifon Foulkes yn nodi mai’r swm fydd yn daladwy i gadw’r toiledau cyhoeddus yn 
 agored drwy’r flwyddyn ariannol nesaf fydd £4,070. Cytunwyd bod y Cyngor Cymuned yn fodlon parhau i dalu’r 
 cyfraniad.  Y Swyddog Ariannol i gadarnhau hyn gyda Mr Llifon Foulkes.  

 
(4) Derbyniwyd e-bost gan Ride Cymru yn gofyn i gael defnyddio’r maes parcio ger y feddygfa ar gyfer digwyddiad 
 Ride Cymru ar yr 11eg o Fedi 2026. Cytunwyd i ymateb yn cadarnhau bod y Cyngor Cymuned yn cefnogi hyn.  
 
(5) Cais cynllunio. NP5/78/603. Gosod pwmp gwres ffynhonnell aer o’r ddaear yn y cefn - 4 Bro Islyn Trawsfynydd, 
 LL41 4PD. Cytunwyd cefnogi a cymeradwyo y cais.  
 
 
2497  - ADRODDIAD ARIANNOL 
 
(1)    Derbyniwyd a chadarnhawyd yr adroddiad ariannol a gyflwynwyd gan y Swyddog Ariannol a cytunwyd ar y  
      taliadau oedd wedi eu cynnwys yn yr adroddiad.  
 
(2)    Adroddwyd er bod y Swyddfa Archwilio wedi cadarnhau eu bod wedi cychwyn yr archwiliad allanol ar y 5ed o 
 Dachwedd nid oes adroddiad wedi ei dderbyn hyd yma.    
 
 
2498 - MATERION I’W TRAFOD AR Y PRYD 
   
(1)   Adroddodd y Swyddog Ariannol fod Adra wedi ymateb i gadarnhau y bydd angen iddynt fynd ati i brisio cae   
      chwarae Bro Prysor cyn y gellir gwneud unrhyw gamau pellach. Cytunwyd i aros am eu hasesiad ac i’r Swyddog   
      Ariannol barhau i gadw mewn cysylltiad ag Adra.  
 
(2)   Hysbyswyd y Cyngor yn ystod cyfarfod mis Tachwedd fod giât mynwent Salem wedi dirywio. Mae'r cetyn wedi 

dod oddi arno ac mae'r llechen angen sylw oddi tani. Cytunwyd y byddwn yn aros i'r Cynghorydd Aranli Thomas 
roi diweddariad i ni yng nghyfarfod mis Ionawr. 

 
(3)   Adroddwyd bod coeden Nadolig wedi ei gosod tu allan i Gapel Moreia’n barod. Cytunwyd y bydd angen rhoi 

goleuadau ar y goeden. Dywedwyd y byddai’r penwythnos canlynol yn opsiwn i wneud hynny. Roedd y 
Cynghorwyr am drefnu ymysg eu gilydd ar y penwythnos.   

     
(4)  Adroddodd y cynghorydd Enid Roberts bod rheolau’r fynwent wedi cael eu hadolygu 18 mis yn ôl, a nad oedd y 

rheolau diwygiedig wedi eu gosod yn mynwentydd Pen cefn a Salem. Cytunwyd y byddai’r Swyddog Ariannol yn 
rhoi’r copi o’r rheolau ar yr hysbysfyrddau.  

 



(5)  Atgoffwyd y Clerc bod angen gyrru llythyr o ddiolch i Mrs Annest Smith am ei gwaith fel Cynghorydd.  
 
(6)  Adroddwyd nad oedd meddyg wedi bod yn y feddygfa yn Nhrawsfynydd yn ystod yr wythnos. Cytunwyd i gysylltu 

gyda’r feddygfa yn mynegi ein pryder am unigolion oedrannus oedd yn dibynnu ar y gwasanaeth.  
 
(7)  Adroddodd y Cadeirydd bod camperfans yn parcio yn y maes parcio dros nos ac yn cymryd y lleoedd parcio i gyd. 

Cytunwyd i yrru e-bost i Mr Adriad Williams yn ei holi pe bai’n bosib gosod arwydd ‘dim camperfans dros nos’.     
 
 
2499 - MATERION AR GYFER Y CYFARFOD NESAF. 
 
(1)  Pennu dyddiad ar gyfer cyfarfod trafod arian gwerthiant Llys Ednowain.  

 
(2)  Trafod praesept 2026/2027.  
 
 
2500 - ADRODDIADAU O’R CYFARFODYDD YN YSTOD Y MIS 
 
1962(1) a 2138 - Adeiladau Cyhoeddus y Pentref – Adroddwyd bod pwyllgor Neuadd I'r dyfodol yn edrych ar ffynonellau 
eraill i gael grantiau i'r neuadd. Dywedwyd bod Mr Mark Ghan yn gefnogol o hyn ac y byddai cefnogaeth ariannol gan y 
Cyngor Cymuned yn fuddiol hefyd.  
 
(1)  Llywodraethwyr Ysgol Bro Hedd Wyn - Adroddodd y Cynghorydd Idwal Williams bod arolygwyr Estyn wedi ymweld 
ag Ysgol Bro Hedd Wyn a’u bod wedi canmol yr addysgu a’r dysgu yno. Rhoddwyd 2 argymhelliad i'r ysgol. Roedd pryder 
am glwyd yr ysgol.  
 
 
 

CYFARFOD NESAF AR Y 7FED O IONAWR.  
 
 


